


Ons begin hierdie week ‘n nuwe reeks oor Dawid.  Dawid se storie 
begin in 1 Samuel 16.  Lees vers 1-13 saam.  



1 SAMUEL 16:1-13



Wat staan vir jou uit in hierdie teksgedeelte? 
Hoekom dink jy het God nie die broers gekies nie?
Hoekom dink jy het God vir Dawid gekies?

God het waarskynlik nie vir Dawid gekies omdat hy soos ‘n koning gelyk
het nie. Of omdat hy ‘n goeie gelowige was nie. Hy het hom nie gekies
omdat hy die beste broer was nie... God het hom gekies as ‘n
instrument waardeur Hy Israel kon bedien en as deel van Sy oplossing 
tot die probleem van sonde.



Dawid is ‘n beter koning as Saul...



Hoe was Dawid ‘n anderste en beter koning as Saul?

Saul was deur mense gekies – hy het gelyk soos wat mense dink ‘n
koning lyk, hy was selfgesentreerd, selfsugtig, ongehoorsaam aan God,
eiewillig.  Al het hy ook God se Gees ontvang, het hy nie oorgegee aan 
God nie.

Dawid daarteenoor was bereid om te leer, het toegelaat dat God deur 
hom werk, het op God vertrou en elke keer wat hy verkeerd was, berou 
gehad en hom tot God genader.  Hy het besef hy is nie ‘n koning sonder 
God nie.



Dawid is soos Jesus...



Ons dink dat Dawid se storie net oor sy morele keuses en vertroue in 
God gaan – maar dit gaan eintlik oor Jesus.  Dawid was die voorloper
van Jesus.

Kan jy dink aan plekke waar Dawid en Jesus se lewe ooreenstem?

Beide is in Betlehem gebore.  Beide het verdrukking en versoeking en
verwerping ondervind.  Die gesalfde beteken juis Messias (Hebreeus)
en Christus (Grieks).

Al was Dawid beter as Saul, was hy steeds nie perfek nie.  Daar was 
iemand oppad wat nog beter was...



Jesus is beter as Dawid...



Jesus was en is die perfekte koning wat verdrukking, versoeking,
verwerping perfek hanteer het en oorkom het! Hy bring verlossing vir
ons almal sodat ons ook gesalfdes kan wees en gevul kan wees met die
Heilige Gees!

Alles wat ons in die Ou Testament lees gaan dus nie net oor ‘n paar
helde en oor God nie... Maar oor God se plan met sonde... Jesus
Christus! Hy is die begin en einde, die alfa en omega!  

Sy broers moes opsy staan... En Dawid moes in hul plek staan... Nes 
Jesus vir my en jou gedoen het... Sodat God se glorie kan skyn!



GESALFDE



Wat beteken dit vir my en jou vandag?

God het ons elkeen kom roep en gesalf met die Heilige Gees!  Hoe laat
dit jou voel?  Jy is ‘n gesalfde!

Wat beteken dit om ‘n gesalfde te wees?  Is jy reeds ‘n koning, is jy
reeds perfek, sonder foute? Nee, God roep jou juis uit ‘n nietige, swak, 
stukkende plek... Om van jou ‘n koningskind te maak!

In watter areas staan jy dalk in die pad van God om deur jou te werk?
Waar moet jy van jou selfgemaakte troontjie afklim sodat God werklik
kan skyn?



BELOFTE



God se roeping kom met ‘n belofte!

Hy sal altyd by jou wees, alles sal ten goede meewerk vir die wat in 
Hom glo, die Heilige Gees sal by jou wees...  Kan jy aan nog beloftes
dink waaraan jy vashou?

God roep jou vir ‘n spesifieke taak en Hy rus jou toe vir daardie taak!  
Wat beteken die volgende frase vir jou:
“GOD DOES NOT CALL THE QUALIFIED... HE QUALIFIES THE CALLED.”?

Wat dink jy is jou roeping/ taak wat God vir jou gegee het?



TELEURSTELLING



As gesalfdes van die Heer, verwag ons dat God se beloftes reeds in ons
lewe vervul moet wees.  Ons wil die seën as koningskinders ervaar, 
maar dis hoe die wêreld beoordeel en funksioneer.  God werk met 
mense se harte en maak dit sterk.

Jy gaan baie teleurgesteld wees as jy so na die lewe kyk...

Dawid moes 15 jaar wag voordat hy werklik die koning was en iets kon
smaak van mag en roem...

Jesus moes swaarkry, ly, verwerp word voordat Hy aan die regterhand
van God kon sit...



Anointment

Disappointment

 appointment



Wanneer God ons salf en roep as Sy kinders... het Hy vir ons ‘n
spesifieke taak, ‘n uitkoms... Maar tussenin lê daar dikwels heelwat
teleurstelling, uitdagings, verwerping, teenkanting...

Met die krag van die Heilige Gees kan ons dit oorkom!

Hoe dink jy hanteer Christene, gesalfdes, die teleurstelling anders as 
nie-Christene?  Wat sê dit van die manier waarop jy teleurstellings en
versoekings hanteer?

Elke “disappointment” is ook ‘n geleentheid om God te laat skyn.  Jou
“disappointments” maak jou sterker en selfs meer bruikbaar om tot 
seen vir ander te wees!  Waar in jou eie lewe het jy uit jou foute
gegroei en kan jy dit gebruik om ander te help?



2 Kor 1:21-22
„God self het ons saam met julle op hierdie vaste grond gevestig: op 

Christus. God het ons vir Hom afgesonder, ons as sy eiendom beseël en 
die Heilige Gees in ons harte gegee as waarborg van wat ons nog sal 

ontvang.” 





BID SAAM:

• Here, help my om uit die pad uit te staan met my ego, my trots en eie
agenda...sodat U van my ‘n koningskind kan maak
• Here, wys vir my waar ek tot seen kan wees vir ander mense
• Here, mag ek opnuut besef dit gaan alles oor U!
• Here, dankie dat ek toegang tot U koningshuis het en ‘n gesalfde van

God mag wees!
• Here, help my om teleurstellings en struikelblokke beter te hanteer.

AMEN


